
INFORME IPN 3/2023: PROXECTO DE DECRETO POLO QUE SE ESTABLECE O 

PROCEDEMENTO PARA A ACREDITACIÓN DE CENTROS SANITARIOS E SE CREA E 

REGULA O FUNCIONAMENTO DO CONSELLO AUTONÓMICO DE ACREDITACIÓN DE 

CENTROS SANITARIOS DA COMUNIDADE AUTÓNOMA DE GALICIA. 

 

En Pleno: 

 

D. Ignacio López-Chaves y Castro, Presidente. 

Dª. Mª Teresa Cancelo Márquez. Vocal 

D. Daniel Neira Barral, Vocal-Secretario. 

 

 

Santiago de Compostela, 19 de decembro de 2023 

 

 

De acordo co establecido no artigo 42.1 da Lei 16/2010, do 17 de decembro, de 

organización e funcionamento da Administración xeral e do sector público autonómico de 

Galicia, así como no artigo 26.2 f) e parágrafo 2º da súa letra n) do Decreto 118/2016, de 

4 de agosto, polo que se crea o Instituto Galego do Consumo e da Competencia e se 

aproban os seus estatutos, achegouse, a efectos da emisión do preceptivo informe, o 

Proxecto de decreto polo que se establece o procedemento para a acreditación de centros 

sanitarios e se crea e regula o funcionamento do Consello autonómico de acreditación de 

centros sanitarios da Comunidade Autónoma de Galicia (en adiante o Proxecto de Decreto). 

 

Vista a solicitude de informe por parte da Secretaría xeral técnica da Consellería de 

Sanidade da Xunta de Galicia o Pleno da Comisión Galega da Competencia, na súa reunión 

do 19 de decembro de 2023, coa composición expresada e sendo relator D. Daniel Neira 

Barral, acordou emitir o presente Informe, ao amparo do disposto no art. 26.2 f) do 

Decreto 118/2016, do 4 de agosto, polo que se crea o Instituto Gallego do Consumo e da 

Competencia e apróbanse os seus estatutos. 

 

O referido artigo dispón que se asigna ao Consello Galego da Competencia (CGC) a función 

de: “ f) Informar de modo preceptivo non vinculante sobre os anteproxectos de lei e proxectos 

doutras disposicións autonómicas de carácter xeral que poidan ter algún efecto sobre a 

competencia efectiva nos comprados.” 

 

Ao mesmo tempo, no citado artigo 26, parágrafo 2º, na súa letra n), asígnase tamén ao 

organismo, como nova función a de “Emitir informe sobre a posible vulneración da 

normativa de unidade de mercado naqueles casos que se consideren de interese para o 

mantemento ou a defensa da libre competencia na Comunidade Autónoma de Galicia.” 

 

 

I. ANTECEDENTES 

Primeiro.-. Á Comunidade Autónoma de Galicia correspóndelle, segundo o establecido na 

Lei Orgánica 1/1981, do 6 de abril, de Estatuto de Autonomía para Galicia, o 

desenvolvemento lexislativo e execución da lexislación básica en materia de sanidade 

interior. 

 

Segundo.- A Lei 8/2008, de 10 de xullo, de saúde de Galicia, no artigo 32.13, establece 

como un dos principios reitores do Sistema Público de Galicia, a acreditación e avaliación 

continua dos servizos sanitarios prestados na Comunidade Autónoma. 

 

Terceiro.- O artigo 74.6 da citada Lei establece que as actividades sanitarias e asistenciais 

que o Sistema Público de Saúde de Galicia concerte co sector privado terán que axustarse 

aos mesmos parámetros, estándares, dereitos ou criterios de actuación esixibles para os 

centros do propio Sistema Público de Saúde de Galicia. 

 

Cuarto.- A Xunta de Galicia ten regulada a acreditación dos centros hospitalarios a través 

do Decreto 52/2001, do 22 de febreiro, polo que se regula a acreditación dos centros 

hospitalarios da Comunidade Autónoma de Galicia, pero os cambios organizativos e os 

avances existentes na consideración e cualificación da calidade das prestacións sanitarias, 

consideran necesaria a aprobación dunha nova norma regulamentaria ampliándose o 

alcance da acreditación aos centros sanitarios, coas excepcións que se indican no 

articulado, considerando como centros sanitarios aos efectos desta norma os definidos no 

artigo 3.9 da Lei 8/2008 do 10 de xullo. 

 

Quinto.- O obxecto do presente informe e a análise do decreto desde a perspectiva 

do dereito da competencia, asumindo as posibilidades que a nova regulación 

proposta poida ofrecer desde a eficiencia económica e a mellora regulamentaria, 

adoptando, en consecuencia, un enfoque a prol da competencia, dirixido a que a 

nova norma supoña un paso adiante na mellora das condicións de competencia 

existentes no mercado galego, e tamén, no seu caso, a valoración dos seus potenciais 

problemas de competencia que se poidan detectar no seu contido. 

 

 

 II.-  CONSIDERACIÓNS DE CARÁCTER XERAL 

 

Primeiro. Establécese un sistema de acreditación baseado no cumprimento dos 

indicadores, o que supón que os centros poden acadar a dita acreditación en grao 

básico ou en grao superior. Considérase que a existencia de dous graos é suficiente 

para resaltar a calidade na prestación dos servizos sanitarios, xa que a existencia 

de máis graos podería levar a confusión ás persoas usuarias dos referidos servizos. 

Desta forma haberá una acreditación de nivel básico, que supón o cumprimento de 

ata un 75% dos indicadores e un nivel superior, para todos os centros que superen 

esa porcentaxe. 

 

Segundo. - O decreto regula, igualmente, o consello autonómico de acreditación 

destes centros sanitarios, como un órgano colexiado ao que se lle atribúen funcións 

de asesoramento e de emisión de informes sobre os procedementos de acreditación. 

 

Terceiro.- Este decreto consta de vinte e catro artigos, unha disposición adicional 

única, unha disposición transitoria única, unha disposición derrogatoria única e 

dúas disposicións derradeiras. 

 

Cuarto.- Conforme o descrito ata agora sobre o proxecto de decreto polo que se establece 

o procedemento para a acreditación de centros sanitarios e se crea e regula o 

funcionamento do Consello autonómico de acreditación de centros sanitarios da 

Comunidade Autónoma de Galicia, é polo que este Pleno expón as seguintes 

recomendación e consideracións. 

 

 

III.- RECOMENDACIÓNS E CONSIDERACIÓNS 

 

Primeiro.- A esixencia normativa de requisitos mínimos de calidade para o 

desenvolvemento de actividades de interese xeral -e aínda máis se están legalmente 

configuradas como servizos públicos, como sucede no caso do “servizo público da saúde”,  

non constitúe per se unha restrición da competencia (senón o estándar mínimo 

obrigatorio de prestación do servizo), salvo –iso si- que os requisitos de calidade esixidos 

resulten innecesarios, desproporcionados ou discriminatorios.   

 

Segundo.-  Conforme ao descrito no artigo 1, obxecto, na parte final, disponse que: 

(...)Para os efectos deste decreto entenderase por acreditación, o proceso metodolóxico 

voluntario de mellora continua da calidade, e como centro sanitario o definido no artigo 

3.9 da Lei 8/2008, do 10 de xullo. 

Partindo da base exposta sobre o artigo 74.6 da Lei 8/2008 no que se establece que as 

actividades sanitarias e asistenciais que o sistema público de saúde de Galicia concerte co 

sector privado terán que axustarse aos mesmos parámetros, estándares, dereitos ou 

criterios de actuación esixibles para os centros do propio sistema público de saúde de 

Galicia, e, en consonancia co establecido no artigo 12.14 cando establece que as persoas 

usuarias teñen dereito a que os servizos e as actividades sanitarias ou asistenciais que o 

Sistema Público de Saúde de Galicia contrate co sector privado de asistencia sanitaria, 

deben axustarse a os mesmos parámetros, estándares, dereitos ou criterios de actuación 

esixibles para os centros propios da rede pública de Galicia, e tendo en conta certa 

confusión na redacción do artigo relativo ao ámbito de aplicación proponse a seguinte 

redacción do artigo 2 do Proxecto de Decreto: 

“Artigo 2. Ámbito de aplicación 

 

1. Deberán ser acreditados, polo procedemento establecido neste decreto, os centros 

sanitarios pertencentes ao Sistema Público de Saúde de Galicia. 

2. Os centros sanitarios privados que opten a realizar un concerto de servizos sanitarios co 

Servizo Galego de Saúde deberán estar en posesión da acreditación correspondente. 

3. De acordo co previsto no artigo 74.5. da Lei 8/2008, do 10 de xullo, mediante resolución 

da persoa titular da Consellería de Sanidade poderase establecer excepcións ao requisito 

da previa acreditación sanitaria, motivadamente, por razóns de interese público, urxencia 

vital ou por necesidades urxentes de urxencia sanitaria.” 

 

 

Terceiro.- O artigo 3 regula os Centros que quedan excluídos do ámbito de aplicación do 

decreto. Na medida en que a exclusión significara a posibilidade de realizar concertos de 

servizos sanitarios co Servizo Galego de Saúde sin necesidade de estar en posesión da 

acreditación correspondente, e podería  implicar un tratamento discriminatorio e unha 

eventual restrición á competencia respecto do resto de centros sanitarios para os que si é 

obrigatorio, debería de, ou ben de indicarse a normativa específica vixente que regula o 

súa acreditación ou ben xustificarse razoadamente as causas da súa exclusión na 

aplicación deste decreto e da non necesidade de acreditación para optar a un concerto de 

servizos sanitarios. 

 

Cuarto.- Conforme ao descrito no artigo 6, Graos de acreditación sanitaria: 

1. A acreditación sanitaria poderá outorgarse nun dos seguintes graos: 

a) Acreditación sanitaria de nivel básico. 

b) Acreditación sanitaria de nivel superior. 

2. Para acadar os graos de acreditación sanitaria sinalados no número anterior será 

necesario o cumprimento dos seguintes estándares e indicadores na porcentaxe que se indica: 

a) Grao de acreditación sanitaria de nivel básico: é necesario acreditar o cumprimento dos 

estándares e indicadores nun intervalo entre 55% e 75%. 

b) Grao de acreditación sanitaria de nivel superior: é necesario acreditar o cumprimento de 

mais do 75% dos estándares e indicadores. 

Non parece quedar claro cales poden ser os efectos de obter un grado básico ou superior, 

as vantaxes ou desvantaxes dos mesmos tendo en conta, sobre todo, que se parte da única 

necesidade de estar acreditado para poder concertar servizos, podendo causar certo 

desequilibrio na competencia entre os distintos axentes no momento de ofertar ou prestar 

os servizos no concerto sanitario co Servizo Galego de Saúde. 

 

Quinto.- Conforme o descrito no Artigo 12. Informe técnico, 

1. Recibida a solicitude procederase á comprobación da documentación. Completada a 

documentación realizarase a visita de auditoría para verificar o cumprimento dos 

criterios de acreditación establecidos pola administración sanitaria. A tal efecto, 

nomearase un equipo auditor que deberá emitir un informe técnico da auditoría 

realizada conforme á solicitude de acreditación presentada polo centro sanitario. 

Non parece quedar moi claro si o equipo auditor descrito será interno (persoal do Servizo 

Galego de Saúde)  ou externo, e de ser este último suposto, o procedemento o sistema de 

nomeamento/contratación y requisitos do mesmo. 

 

Sexto. - Como recomendacións poderíamos indicar que convén establecer mecanismos 

que incentiven suficientes niveis de competencia entre os centros acreditados. Neste 

sentido, por exemplo, a mellora da información sobre o sector, que poida levar a todos os 

axentes implicados (non só pacientes, senón tamén ao persoal, docentes e investigadores, 

organismos de investigación, empregadores etc...) a tomar as súas decisións en función da 

calidade de cada centro, pode resultar de interese sendo clave establecer mecanismos de 

seguimento de centros a partir de indicadores obxectivos e comparables, que poidan 

aproximar a calidade do servizo. Ou de existir o financiamento, este responda máis aos 

indicadores de resultado de cada centro e á demanda relativa, sendo os indicadores antes 

mencionados sobre a calidade os que poden dar os incentivos apropiados, ademais de 

facerse públicos para fomentar decisións óptimas dos axentes. 

 

Sétimo.- Haberá que facer seguimento dos requisitos de acreditación, toda vez que o 

posible incremento dos requisitos para a configuración dos centros pode ter un impacto 

non desexable sobre proxectos máis especializados. 

 

Octavo.- As apreciacións realizadas ao informar sobre esta iniciativa normativa perseguen 

velar por que as eventuais restricións que a mesma poida xerar nas liberdades económicas 

respecten os principios aos que o ordenamento xurídico somete a limitación destas 

liberdades e anticipar en que medida tales restricións á competencia poden impedir ou 

desincentivar o obxectivo, neste caso de calidade, que persegue un determinado modelo 

regulatorio. Debemos ser conscientes que, aínda que a protección da saúde pública é o 

principal argumento para regular o sector sanitario, a regulación ten que ser coidadosa 

coas medidas que impón, principalmente coas restricións ( acceso ao mercado, exercicio 

da actividade dos operadores...) xa que pódese chegar a limitar a competencia no mercado 

e, en moitas ocasións, estas medidas non protexen a saúde pública nin están xustificadas 

desde o punto de vista da eficiencia. 

Noveno.- Por último, e como apreciación sen carácter substantivo de afectación ou non a 

competencia e a unidade de mercado, este Pleno considera oportuno suxerir que debería 

indicarse no último apartado da Exposición de Motivos que o Decreto foi informado pola 

Comisión Galega da Competencia, ao igual que é informado por outros organismos. 

 

Decimo.- Tras o anteriormente escrito, este Pleno, valora positivamente a nova redacción 

proposta no proxecto de decreto polo que se establece o procedemento para a acreditación 

de centros sanitarios e se crea e regula o funcionamento do Consello autonómico de 

acreditación de centros sanitarios da Comunidade Autónoma de Galicia  e considera que 

non incide nin condiciona o mercado desde a perspectiva do dereito da competencia en 

termos xerais, ao tratarse dunha regulación soamente instrumental e procedemental. 


